木下品

柳花

原文

味苦，寒。主風水黃膽，面熱、黑。一名柳絮。葉︰主馬疥痂創；實︰主潰癰，逐膿血；子汁︰療渴。生川澤。

註釋
《名醫》曰︰生琅邪。 

案︰《說文》云︰柳，小楊也；檉，河柳也，楊木也。《爾雅》︰檉，河柳。郭璞云︰今河旁赤莖小楊，又旄澤柳。郭璞云︰生澤中者，又楊，蒲柳。郭璞云︰可以為箭，《左傳》所謂董澤之蒲。《毛詩》云︰無折我樹杞。《傳》云︰杞，木名也。陸璣云︰杞，柳屬也。

